
Pml.nr.67//2024 

 

NË EMËR TË POPULLIT 

 

GJYKATA SUPREME E KOSOVËS, në kolegjin e përbërë nga gjyqtarët: Agim Maliqi, 

kryetar i kolegjit, Rasim Rasimi dhe Mejreme Memaj, anëtarë të kolegjit, me 

bashkëpunëtorin profesional Bujar Balaj, si procesmbajtës, në çështjen penale ndaj të 

dënuarit L. I., për shkak të veprës penale falsifikimi i dokumentit zyrtar nga neni 434 

paragrafi 1 të  KPK-së, duke vendosur sipas kërkesës për mbrojtje të ligjshmërisë të të 

dënuarit, të paraqitur kundër aktgjykimit të Gjykatës Themelore në Prishtinë, 

PKR.nr.703/2020, të datës 12.05.2023 dhe aktgjykimit të Gjykatës së Apelit të Kosovës, 

PAKR.nr.493/2023, të datës 04.12.2023, në seancën e kolegjit të mbajtur me datën 

06.02.2024, mori këtë: 

 

A K T G J Y K I M 

 

 

Refuzohet si të pabazuar kërkesa për mbrojtjen e ligjshmërisë e të dënuarit L. I., e paraqitur 

kundër aktgjykimit të Gjykatës Themelore në Prishtinë, PKR.nr.703/2020, të datës 

12.05.2023 dhe aktgjykimit të Gjykatës së Apelit të Kosovës, PAKR.nr.493/2023, të datës 

04.12.2023. 

 

                                                              A r s y e t i m i  

 

Me aktgjykimin e Gjykatës Themelore në Prishtinë PKR.nr.703/2020, të datës 12.05.2023, i 

dënuari L. I. është shpall fajtor për shkak të veprës penale falsifikimi i dokumentit zyrtar nga 

neni 434 paragrafi 1 të KPK, për të cilën vepër është gjykuar me dënim burgimi në 

kohëzgjatje prej 6 (gjashtë) muajve i cili dënim me pëlqimin e të dënuarit dhe në pajtim me 

nenin 44 të KPRK, i është zëvendësuar me dënim me gjobë në shumë prej 5.000 (pesëmijë) 

€. I dënuari dënimin e shqiptuar me gjobë mund ta paguaj në tri këste mujore më së largu 

deri më datë 05. të muajit vijues. Mundësia e pagesës me këste do të revokohet nëse i dënuari 

nuk e paguan këstin me kohë. Nëse dënimi i shqiptuar me gjobë nuk mund të ekzekutohet, 

gjykata të njëjtin në kuptim të nenit 46 të KPK do ta zëvendësojë me dënim me burgim duke 

i llogaritur për çdo 20 € të gjobës me një ditë burgim. 

Anulohet veprimi juridik i regjistrimit të personit M. V., me numër personal .... në regjistrat e 

gjendje civile dhe personi me këto të dhëna fshihet nga sistemi i gjendjes civile, dhe çdo 

dokument i lëshuar për këtë person shpallet i pavlefshëm. 

Është obliguar i dënuari që të paguajë paushallin gjyqësor në shumë prej 100 € si dhe shumën 

prej 50 € në emër të fondit për kompensimin e viktimave të krimit. 

Në procedurën ankimore, Gjykata e Apelit e Kosovës, me aktgjykimin e PAKR.nr.439/2023, 

të datës 04.12.2023, e ka refuzuar si të pabazuar ankesën e Prokurorisë Themelore në 

Prishtinë si dhe ankesën e mbrojtëses së të dënuarit, ndërsa e ka vërtetuar aktgjykimin e 

shkallës së parë. 

Kundër këtyre aktgjykimeve, kërkesë për mbrojtjen e ligjshmërisë kanë paraqitur i dënuari L. 

I., për shkak të shkeljes së ligjit penal, shkeljeve esenciale të dispozitave të procedurës penale 

dhe për shkak të shkeljeve tjera ku shkeljet e tilla kanë ndikuar në ligjshmërinë e vendimit 

gjyqësor, duke i propozuar Gjykatës Supreme të Kosovës, që ta aprovojnë si të bazuar këtë 

kërkesë, ndërsa aktgjykimet e kundërshtuara të anulohen dhe lënda të kthehet në rigjykim. 

Kryeprokurori i Shtetit, me shkresat KMLP.II.nr.39/2024, të datës 31.01.2024, ka propozuar 

që kërkesa për mbrojtjen e ligjshmërisë e të dënuarit të refuzohet si e pabazuar.      

Gjykata Supreme e Kosovës, në seancën e kolegjit pasi i shqyrtoj shkresat e lëndës, në 

kuptim të nenit 435, paragrafi 1. lidhur me nenin 436, paragrafi 1. të Kodit të Procedurës 

Penale (KPP) dhe pasi i vlerësoj pretendimet nga kërkesa për mbrojtje të ligjshmërisë, 

konstatoj se: 

- kërkesa për mbrojtjen e ligjshmërisë është e pabazuar. 

I dënuari L. I., në kërkesën e tij për mbrojtjen e ligjshmërisë pretendon se dy gjykatat ajo e 

shkallës së parë dhe e shkallës së dytë kanë bërë shkelje esenciale të dispozitave të 

procedurës penale duke vepruar në kundërshtim me nenin 384 paragrafi 1 nën paragrafi 1.12 

të KPP, aktgjykimi nuk është përpiluar në pajtim me dispozitën e nenit 370 paragrafi 6 dhe 7 

të KPP. Gjykata në arsyetimin e aktgjykimit nuk ka paraqitur arsyet për çdo pikë të 

aktgjykimit, nuk ka paraqitur qartë dhe në mënyrë të plotë se cilat fakte dhe për çfarë arsyesh 

i konsideron të vërtetuara apo të pavërtetuara. 

Pretendohet se me shpalljen e të dënuarit fajtor, gjykata ka bërë edhe shkeljen e ligjit penal 

në dëm të dënuarit nga neni 385 i KPP, për faktin se në rastin konkret ekzistojnë rrethana që 

përjashtojnë përgjegjësinë penale për veprën për të cilën është shpallur fajtor sepse nuk janë 

vërtetuar elementet objektive dhe subjektive të veprës penale. 

Gjykata Supreme e Kosovës, vlerëson se pretendimet e të dënuarit L. I. janë të pabazuara. 

Aktgjykimet e kundërshtuara, nuk përmbajnë shkelje esenciale të dispozitave të procedurës 

penale e as shkelje të ligjit penal ashtu siç pa të drejtë pretendohet në kërkesën e të dënuarit, 

për faktin se aktgjykimet janë të qarta, të kuptueshme dhe të bazuara në ligj. 

Kështu, aktgjykimi i gjykatës së shkallës së parë, pra edhe dispozitivi i të njëjtit është i qartë, 

i kuptueshëm dhe nuk përmban kundërthënie me vetveten e as me arsyet e paraqitura në te. 

Përshkrimi i dhënë në dispozitiv i përmban të gjitha arsyet për faktet relevante të cilat janë 

dhënë në mënyrë të kjart, kështu që nuk paraqitet si kundërthënës, i njëjti është në 

përputhshmëri të plotë dhe me arsyetimin dhe gjithashtu edhe përpilimi i dispozitivit është 

bërë konform dispozitave të nenit 369 paragrafi 6  dhe 7 të KPP, duke paraqitur në mënyrë të 

plotë se cilat fakte dhe për çfarë arsyesh i merr si të provuara dhe si të paprovuara, duke bërë 

vlerësimin e provave kontradiktore, pra ajo ka bërë analizën e të gjitha provave të proceduara 

gjatë shqyrtimit gjyqësor.  

 

Kështu në rastin konkret gjykata e shkallës së parë, ka dhënë arsye të qarta për vendin, 

kohën, mënyrën e kryerjes së veprës penale nga i dënuari e po ashtu, edhe për mënyrën se si 

ka ardhur deri te kryerja e veprës penale nga i dënuari L. I., e duke e konstatuar se përse 

konsideron se i dënuari e ka kryer veprën penale e jo siç pretendon i dënuari në kërkesë. Në 

arsyetimin e aktgjykimit të kundërshtuar, po ashtu, janë dhënë arsye të duhura mbi të gjitha 

faktet vendimtare të kësaj çështje penalo juridike duke vepruar pra konform dispozitave të 

nenit 369 paragrafi 6 të KPRK, ku janë paraqitur arsyet për çdo pikë të aktgjykimit si ato 

faktike dhe juridike , të cilat si të drejta dhe të ligjshme i aprovon edhe kjo Gjykatë. 

Sa i përket pretendimit të të dënuarit L. I. se me aktgjykimet e kundërshtuara është bërë edhe 

shkelja e ligjit penal në dëm të tij, pretendimet janë të i pabazuara. Gjykata Supreme e 

Kosovës konstaton se në mënyrë të drejtë është zbatuar ligji penal, kur nga gjykatat e 

instancës më të ulët është konstatuar se në veprimet e të dënuarit ekzistojnë të gjitha 

elementet e veprës penale falsifikimi i dokumentit zyrtar nga neni 434 paragrafi 1 të KPK, 

ngase duke shfrytëzuar detyrën e tij zyrtare në cilësinë e personit zyrtar  në regjistër ka 

shënuar të dhëna të rreme, me qëllim që M. V. t’ia mundësojë marrjen e dokumenteve 

personale të Republikës së Kosovës. 

 

Nga arsyet e cekura më lartë, kërkesa për mbrojtjen e ligjshmërisë është refuzuar si e 

pabazuar dhe në pajtim me dispozitën e nenit 437 të KPP, është vendosur si në dispozitiv të 

aktgjykimit.    

            

                                    GJYKATA SUPREME E KOSOVËS - PRISHTINË 

Pml.nr.67/2024, me datë 06.02.2024 

        

 

           Procesmbajtës,                                                                                 Kryetari i kolegjit,                                                   

             Bujar Balaj                                                                Agim Maliqi  

 


